
Útdráttur 

Í þessari ritgerð er fjallað um bingó með tilvísun til þjóðfræðilegra hugtaka. Þrátt fyrir miklar 

vinsældir hefur bingó á Íslandi aldrei verið rannsakað sem slíkt. Fjallað verður um upphaf 

bingós í heiminum og á Íslandi. Áhersla verður lögð á það bingó sem stundað er í Vinabæ en 

Vinabær hefur verið þungamiðja bingóhalds á Íslandi til margra ára.  

Tekin voru fimm eigindleg viðtöl við einstaklinga sem tengjast bingóinu í Vinabæ 

hver á sinn hátt. Samhliða viðtölunum voru fræðilegar heimildir sem og blaðagreinar notaðar. 

Hugtök á borð við leikur (e. game), jaðarástand (e. liminal) og hópkennd (e. communitas) 

verða notuð til að varpa ljósi á þann félagslega stað sem Vinabær er. Markmið með 

viðtölunum er að kanna hvernig þeir einstaklingar sem sækja reglulega í bingókvöld í Vinabæ 

skilgreina sig. Hvað það er sem fær þá til að mæta aftur og hvort það megi líkja reglulegri 

bingóiðkun við einhverskonar fíkn? Hvort ástæðan fyrir því sér veraldleg eða félagsleg?  

Í fyrsta kafla verður rannsóknin kynnt. Í öðrum kafla verður farið í rannsóknarsögu og 

helstu hugtök og kenningar verða kynnt til sögunnar. Í þriðja kafla verður hugtakinu bingó 

gert skil og aðdragandi þessa vinsæla leiks verður rakinn. Í fjórða kafla mun ég beina sjónum 

að bingóinu í Vinabæ. Þar mun ég greina viðtölin og vonandi fá svör við 

rannsóknarspurningum mínum.  

1. Inngangur 

Í þessari ritgerð verður fjallað um bingó með tilvísun til ýmissa þjóðfræðilegra hugtaka
1
. 

Bingó er leikur með nákvæmlega sjötíu og fimm tölur. Hver þessara talna hefur jafn miklar 

líkur á að vera valin á meðan bingóið er spilað. Bingó er því nokkurs konar happdrætti.  

Áhersla verður lögð á það bingó sem stundað er í Vinabæ sem er þekktur 

samkomustaður þeirra sem spila bingó en leikurinn sem þar fer fram er að mörgu leyti 

frábrugðinn þeim bingóspilum sem fólk kann að hafa kynnst. Efniviður ritgerðarinnar verður 

að mestu leyti sóttur í Vinabæ. Innan veggja Vinabæjar má sjá ákveðinn samfélagshóp sem 

ég mun framvegis kalla fastagesti. Fastagestir eru þeir einstaklingar sem eru tíðir gestir á 

einhverjum sérstökum stað (Íslensk orðabók, 2002:307). Fastagestir er sá kjarni innan 

Vinabæjar sem hefur sótt í bingóið í mörg ár eða hefur mætt mjög reglulega á bingókvöldin 

og hafa myndað persónuleg tengsl við hvert annað.  

Ástæðan fyrir vali mínu á þessu ritgerðarefni er að frá því að ég man eftir mér hefur 

áhugi minn á spilum og leikjum yfir höfuð verið mikill, þá sérstaklega ef um ávinning er að 

ræða. Upphaflega var ætlunin að skrifa um leiki barna en svo kolféll ég fyrir þeirri hugmynd 

að skrifa um bingó eftir að hafa heyrt í útvarpinu auglýsingu frá Vinabæ. Áður hafði ég farið 

einu sinni á bingókvöld ásamt vinkonum mínum sem stunduðu nám við Kvennaskólann. 

Ástæða þeirrar ferðar var sú að þessar vinkonur mínar höfðu fengið það verkefni í skólanum 

að mæta tvisvar sinnum á bingókvöld í Vinabæ og skrá niður allt sem þeim þætti áhugavert 

og eftirminnilegt. Að lokum áttu þær að bera saman bækur sínar. Ég fór með seinna kvöldið 

og ég man vel hversu hissa þær voru þegar það mátti sjá sama fólkið og ákveðin mynstur í 

spilamennsku þeirra. Okkar tilfinning var sú að fólk væri ekki komið einungis til að skemmta 

sér heldur væri þetta fúlasta alvara í augum margra.    

Ég er mikil keppnismanneskja sem kann að skýra áhuga minn á bingói enda fylgir því 

mikil spenna. Margir muna eftir jóla- og páskabingóum sem hin ýmsu félög stóðu fyrir eða 

bekkjarkvöldum þar sem bingóspjöldin voru dregin fram. Tilhlökkunin var alltaf jafn mikil 

enda voru vinningarnir ekki af verri endanum og húsin vanalega full út að dyrum. Bingó er 

félagslegur leikur sem sameinar fólk með ólíkan bakgrunn á öllum aldri og mikil gleði fylgir 

slíkum skemmtunum. Sjálf tengdi ég bingó við slíka viðburði. Ég tengdi bingó við jóla- og 

páskabingó eða bingó í fjáröflunarskyni en var langt frá því að líta á það sem áhugamál sem 

fólk stundar af alvöru.  

Hér í þessari ritgerð verður varpað ljósi á aðdraganda bingómenningar hér á landi, 

komist að því hvað það er sem gerir Vinabæ að áhugaverðum stað, hvers vegna fólk sækir 

þangað og hvernig fastagestirnir skilgreina sig og reglulega þátttöku sína. Einnig verður 

fróðlegt að komast að því hvort vinsældir Vinabæjar hafi aukist á síðastliðnum árum í ljósi 

efnahagslegra breytinga á landinu og hvort það megi líkja spilahegðun fólks við 

einhverskonar fíkn? Hvort er það ávinningurinn, leikurinn eða félagsskapurinn sem drífur 

fólkið áfram? 

1.1 Rannsóknin  

Markmið mitt með rannsókn minni er að sýna fram á að það sé til bingómenning hér á landi 

og hvernig sá hópur sem tilheyrir þeirri menningu upplifir sig félagslega. Ætlunarverk mitt er  

að veita innsýn inn í starfsemi Vinabæjar og hlutverk bingósins fyrir þá einstaklinga sem 

þangað sækja. Þrátt fyrir vinsældir hefur bingó lítið verið rannsakað sem slíkt en það liggur í 

augum uppi að bingó hefur verið vinsælt meðal landans í marga áratugi.  

Flestar þær rannsóknir sem hafa verið gerðar á bingói eru byggðar á félagslegum og 

etnógrafískum nálgunum. Slíkar rannsóknir leggja áherslu á vettvangsathugun og viðtöl til 

þess að kanna reynslu af bingói út frá sjónarhornum þeirra sem taka þátt í leiknum 

(Moubarac, Shead og Derevensky, 2010). Sjálf nýtti ég mér slíka tækni þar sem lögð var 

megin áhersla á viðtöl. Viðtölin eru veigameisti þáttur í heimildaöflun ritgerðarinnar og 

byggist 4. kafli sem er jafnframt meginkafli ritgerðinnar upp á þeim nálgunum  

Alls voru farnar sjö vettvangsferðir í Vinabæ á 13 mánaða tímabili þar sem allt sem 

vakti athygli var skráð niður í bók. Eftir því sem ég fór oftar á staðinn áttaði ég mig betur á 

hópnum og þeim viðmiðum sem hann fylgdi en líkt og einn viðmælenda minna nefndi er 

nauðsynlegt að koma oft á staðinn ef maður ætlar sér að átta sig á félagslegum aðstæðum sem 

þar eiga sér stað. Enda er flóran af fólki sem sækir staðinn mjög fjölbreytt (AG 2, 2013). 

Miklar breytingar mátti sjá á athugasemdum mínum frá fyrsta skipti og eftir því sem oftar var 

farið. Megin ástæða þess er sú að eftir því sem ég fór oftar í Vinabæ áttaði ég mig betur á 

umhverfinu og leiknum sjálfum. Undir lokin var ég farin að upplifa leikinn með allt öðrum 

hætti og áhugi minn á bingói hafði aukist til muna. 

Fyrir ritgerðina tók ég alls fimm eigindleg 20 – 40 mínútna viðtöl. Viðmælendur mínir þekkja 

allir vel til bingós í Vinabæ en í hópnum voru tveir starfsmenn og þrír fastagestir. 

Fastagestirnir voru allir á mismunandi aldri og höfðu spilað bingó í mislangan tíma. Allir 

viðmælendur mínir veittu mér góða innsýn inn í starf Vinabæjar og hvaða þýðingu bingóið 

hefur haft á líf þeirra. Viðmælendur mínir voru eftirtaldir: 

 

Íris Scheving Ewdardsdóttir (AG 1, 2013) er fædd árið 1991 og nemi í viðskiptafræði við 

Háskóla Íslands. Íris er nýjasti og jafnframt yngsti starfsmaður Vinabæjar og hefur unnið þar 

síðan 2008. Íris var fyrsti viðmælandi minn en við eigum sameiginlega vinkonu og þannig 

frétti ég af henni. Viðtalið tók ég við Írisi í Árnagarði í byrjun árs 2013. 

 

Alda Hafdís Sigurðardóttir (AG 2, 2013) eða Hafdís eins og hún er kölluð er fædd árið 

1955. Hafdís býr í Vogahverfinu ásamt eiginmanni sínum. Hún hefur unnið í Vinabæ manna 

lengst eða í rúm 24 ár (samhliða annarri vinnu). Sjálf vissi hún ekki að það væri stundað 

bingó í Reykjavík áður en hún hóf störf hjá Vinabæ. Það var Íris sem benti mér á að tala við 

hana en hún sagði Hafdísi hafa bestu svörin við öllum mínum spurningum. Viðtalið fór fram 

á heimili hennar á góðum haustdegi árið 2013. 

Hafdís gaf mér ekki aðeins góða innsýn inn í starfsemi Vinabæjar heldur aðstoðaði 

hún mig við að finna viðmælendur. „Það er margt af þessu fólki sem er alveg tilbúið til að 

spjalla,  það er líka svoleiðis fólk sem ég myndi aldrei hleypa þér í hendurnar ár. Það myndi 

bara éta þig“ (AG 3, 2013) sagði hún og hló. Hafdís hefur myndað persónuleg tengsl við 

marga fastagesti Vinabæjar og traustið er mikið þeirra á milli. Hafdísi þykir vinnan sín alltaf 

jafn skemmtileg og að hennar sögn verður hún síðasta manneskjan til að ganga þaðan út.  

 

Alda Kolbrún Haraldsdóttir (AG 3, 2013) var fyrsti viðmælandi minn af fastagestum 

Vinabæjar. Alda er búsett í Breiðholtinu og hefur stundað bingó frá árinu 1997 eða 1998. Við 

hittumst í Bakarameistaranum Smáratorgi til að ræða málin. Þá hefur hún tekið þátt í hinum 

ýmsum bingóum í gegnum tíðina en bingóið í Vinabæ er það eina sem hún hefur stundað 

jafnt og þétt í gegnum árin. Alda er mikil félagsvera og segir félagsskapinn vera ástæðu þess 

að hún sæki í Vinabæ. 

 

Sigurður (AG 4, 2013) kaus að koma ekki fram undir sínu rétta nafni. Sigurður er 35 ára 

karlmaður búsettur á höfuðborgarsvæðinu og kemur í Vinabæ ásamt vini sínum sem hefur 

stundað bingóið í mörg ár. Sjálfur hefur hann verið í bingói í rúm níu ár og stundar það að 

eigin sögn fyrst og fremst sér til skemmtunar. Viðtal okkar fór fram í Bakarameistaranum 

Austurveri.  

Jón Þór (gaf ekki upp hvers son) (AG 5, 2013) er 71 árs ellilífeyrisþegi. Viðtal okkar fór 

fram að heimili hans í Kópavogi. Líklega er Jón Þór einn þeirra sem hefur stundað bingóið 

hvað lengst á Íslandi og er einn af fáum sem hefur stundað þetta tiltekna bingó frá því að það 

var í Tónabæ. Einnig er hann einn af aldursforsetum innan Vinabæjar. Jón Þór er ekki með 

það á hreinu hvenær hann hóf að stunda bingó en giskar á að það séu að verða rúm 30 ár 

síðan. 

1. Rannsóknarsaga, hugtök og kenningar 

Í þessum kafla verður fjallað um það sem áður hefur verið skrifað um efni ritgerðarinnar. 

Einnig verður reynt að varpa ljósi á hugtök sem tengja má við leikinn bingó. Hugtökin sem 

öll tengjast saman með einum eða öðrum hætti verða rædd hvert fyrir sig en ekki út frá 

samhengi við bingó leikinn. Slíkt verður gert í kafla fjögur þar sem hugtök verða tengd við 

viðtöl við iðkendur leiksins og upplifun rannsakanda í Vinabæ þar sem bingó er leikið að 

jafnaði tvisvar sinnum í viku.  

2.1. Bakgrunnur 

Þegar ég heyrði í fyrsta skipti sögur af Vinabæ hafði ég ekki hugmynd um að eitthvað í 

líkingu við það sem þar fer fram þekktist hér á landi, frekar en margur annar. Fólk virðist 

hafa ýmsar hugmyndir um Vinabæ og bingó yfir höfuð og tengir það jafnan við eldra fólk. 

„Þetta er bara fyrir gamalt fólk, þetta er ekkert fyrir okkur“ eru orð sem einn viðmælenda 

minna nefnir en bætir við „það er bara tóm vitleysa sko, því þetta er mjög gaman og þetta er 

félagslegt“ (AG 2, 2013). Þegar ég hóf rannsóknarvinnu í kringum ritgerðina komst ég að því 

að Vinabær hefur fengið á sig neikvæða ímynd. Flestir kunningjar mínir sem þangað höfðu 

farið höfðu eitthvað neikvætt að segja. Ein vinkona mín talaði m.a. um slæma orku í húsinu 

og að henni hafi hreinlega þótt hún óvelkomin og þar af leiðandi ekki liðið vel. Einnig á fólk 

á það til að framkvæma vettvangsrannsókn í Vinabæ til að kanna þessa stöðluðu ímynd sem 

Vinabær hefur fengið á sig. Ímyndin um skrítið, gamalt, óhreint, fátækt fólk og fíkla eru þær 

hugmyndir sem margur hefur. Vinahópar eiga það líka til að fara þangað sér til gamans og til 

þess að komast í öðruvísi umhverfi en það er vant.  

Í fyrri rannsóknum hefur bingói verið lýst sem tiltölulega skaðlausri tómstundaiðju 

sem aðallega þótti vinsæl meðal kvenna sem voru í leit að skemmtun, félagsskap og vináttu. Í 

dag er enn litið á bingó sem félagslegan leik sem spilaður er af góðvild og oft í 

fjáröflunarskyni. Þrátt fyrir að flestir líti á bingó jákvæðum augum hafa nýlegar rannsóknir 

kannað mögulega áhættu sem tengist reglulegri bingó þátttöku. Þær rannsóknir hafa sýnt 

neikvæðu hliðina á bingó sem tengist óhóflegri iðkun sem getur þróast yfir í spilafíkn 

(Derevensky, Moubarac og Shead, 2010). 

Það reyndist heldur erfitt að finna heimildir sem tengjast þessu ákveðna ritgerðarefni. 

Fljótlega eftir að ég hófst handa við ritgerðarskrif áttaði ég mig á því að afar takmarkaðar 

heimildir mátti finna um bingó sem gætu nýst mér við gerð þessarar ritgerðar. Í ritgerð sem 

þessari gefst ekki mikið svigrúm til að fjalla ítarlega um alla þá þætti sem tengjast 

viðfangsefninu. Því er stiklað á stóru í umfjöllun um ýmis efnisatriði eins og t.d. þegar komið 

er að umfjöllun um spilafíkn í tengslum við bingó. Slík umfjöllun á frekar heima á öðrum 

sviðum eins og t.d. í sálfræði.  

Bingó á Íslandi hefur ekki verið rannsakað sem slíkt og sama má segja um Vinabæ og 

hvað þá um fastagesti þar. Helstu heimildir fyrir bingóiðkun hér á landi var að finna á 

veraldarvefnum og þá helst í gömlum dagblöðum sem nálgast má á timarit.is, sem er stafrænt 

bókasafn í opnum aðgangi á vegum Landsbókasafns Íslands. Þar mátti m.a. finna grein eftir 

Þórdísi Lilju Jensdóttur sem birt var í Þjóðlífi árið 1990 og bar heitið Fíkn án fíkniefnis: 

spilafíkn Íslendinga. Í sama blaði mátti finna greinina Margir eru hreinir fíklar: spilafíkn 

Íslendinga Bingó! Bingó! Bingó! Skrifuð af þjóðfræðingnum Vilborgu Davíðsdóttur. 

Gegnir.is, landskerfi bókasafna á Íslandi bauð upp á litlar sem engar heimildir sem nýta má 

þegar leitað var eftir orðunum „bingó“ eða „bingo“. Að undanskildum bókarkafla Daníels 

Þórs Ólasonar og Sigurðar Grétarssonar í Problem gambling in Europe voru aðrar heimildir 

flestar í tengslum við spilafíkn. Ber þar að nefna skýrsluna Spilahegðun og algengi 

spilavanda meðal fullorðinna Íslendinga árið 2011 sem einnig var skrifuð af Daníel Þór á 

vegum innanríkisráðuneytisins árið 2012. 

Hvað varðar erlendar heimildir var bók Rogers Snowden, Gambling Times Guied to 

Bingo (1986) eina heimildin sem fannst um upphaf og þróun bingós í heiminum. 

Sálfræðingurinn Julie Winstone gaf út BSc verkefni sitt árið 1998 sem bar heitið Bingo: A 

Cognitive Enhancer in Later Life. Winstone vinnur nú að doktorsverkefni sínu í tengslum við 

fyrri rannsókn. Því miður reyndist ómögulegt að nálgast skrif hennar hér á landi.  

Bingo playing and problem gamling: A review of our current knowledge eftir 

kandadísku sálfræðingana Jean-Claude Maubarac, N. Will Shead og Jeffrey L. Derevensky 

byggist á rannsókn sem var gerð til að kanna hinar fjölmörgu hliðar á bingóiðkun í hinum 

vestræna heimi. Til hliðsjónar notuðu þeir birtar greinar og skýrslur sem innihéldu gögn um  

bingóþátttöku. Greinin innihélt margar hagnýtar upplýsingar og fór inn á marga áhugverða 

punkta. Ber þar að nefna hjátrú tengda við bingó, hegðun bingóspilara, félagslega hlið 

bingósins, hvaða áhrif bingó getur haft á einstaklinga og síðast en ekki síst neikvæðu hliðina 

á bingóiðkun.    

2.1. Hvernig túlkum við leik? 

Í augum flestra er bingó saklaus leikur innan ákveðinna marka og þykir ákjósanlegur fyrir 

yngri kynslóðina því einfaldari leik virðist vera erfitt að finna.  

Hugtakið leikur (e. game) er eitt af mörgum hugtökum sem fræðimenn hafa lengi velt 

fyrir sér og til eru nær óteljandi skilgreiningar á hugtakinu. Skilgreiningar á leikjum eru 

misjafnar og erfitt virðist að staðsetja leikinn innan fræðanna. Fræðimenn hafa lengi reynt að 

útskýra leikinn og gera honum góð skil en enn í dag hefur þeim ekki tekist að vera sammála 

um niðurstöður þó svo að flestir þeirra séu sammála um að til þess að teljast leikur verði hann 

að innihalda ákveðna grunnþætti.  

Nýsjálenski kenningasmiðurinn Brian Sutton-Smith hefur verið afar afkastamikill 

fræðimaður á ævi sinni og er sá kenningasmiður sem hefur hvað helst rannsakað hugtakið 

leik. Sutton-Smith er kennari að mennt en lauk PhD í menntasálfræði árið 1954. Hann hefur 

helgað líf sitt rannsóknum á leikjum og reynt að finna menningarlega þýðingu á þessu 

margslungna hugtaki í mannlegu lífi með þeim rökum að allar gagnlegar útskýringar á leik 

eigi bæði við börn og fullorðna. Hann heldur því fram að túlkun á leikjum eigi við um öll 

form leiks og út frá öllum hliðum. Frá barnaleikjum yfir í svokallaða fullorðinsleiki. 

Fjárhættuspil er skoðað sem leikur og sömuleiðis íþróttir, hátíðir, ímyndunarleikir sem og 

ýmislegt annað mannlegt atferli (Sutton-Smith, 1997:69,75). Sutton-Smith er þeirrar 

skoðunar að fjárhættuspil á borð við bingó, póker, lottó og fleira séu hluti af leik. Hans aðferð 

við að túlka slíka leiki er að raða fólki upp á línu þar sem normið er í miðjunni. Öðrumeginn 

eru þeir sem leika sér hóflega en á hinum endanum staðsetur hann þá sem eiga erfitt með 

leikinn, netfíklana, áhættufíklana, íþróttafíklana og spilafíklana. Hjá þeim hópi hefur 

leikurinn neikvæð áhrif á tilveru aðilans og aðstandendur hans (Sutton-Smith, 1997:282). 

Hann greinir frá því að samkvæmt rannsóknum hafa fjárhættuspil, innan vissra marka ekki 

slæm áhrif heldur fremur jákvæð áhrif á fjölskyldulíf og ánægju fólks. Þá er áætlað að um 

400 milljörðum dala sé eytt í fjárhættuspil ár hvert í Bandaríkjunum og að fleiri taki þátt í 

þesskonar leikjum en fylgjast með körfubolta (Sutton-Smith, 1997:66-67). 

Annar fræðimaður sem hefur tekist á við hugtakið leikur var hollenski 

málfræðingurinn Johan Huizinga (1872-1945). Bók hans, Homo ludens eða „Hinn leikandi 

maður“ kom út árið 1938 og þótti vera tímamótaverk á sínum tíma. Í bók sinni fjallar 

Huizinga um hversu stóru hlutverki leikir gegna í samfélagi og menningu manna. Huizinga 

notar margvíslegar kenningar til að útskýra hina mikilvægu virkni þessa hugtaks. Hann 

heldur því fram að leikur sé undirstaða og nauðsynlegasti hluti menningar og að hann hafi 

orðið til áður en menningin sjálf varð til (Huizinga, 1970:1,19-23).  

Strax í fyrsta kafla bókarinnar skiptir hann leikjum niður í fimm þætti, eftir því 

hvernig leikurinn er og hvaða tilgangi hann þjónar fyrir þátttakendur. Fyrsta og jafnframt 

mikilvægasta atriðið að hans mati er það að leikurinn sé fyrst og fremst skemmtilegur og að 

fólk eigi að taka þátt í leiknum á sínum eigin forsendum. Annar og þriðji punkturinn fylgjast 

að en þar segir Huizinga að í leik takist fólk ekki á við hið raunverulega líf né heim, heldur 

fari inn í einhverskonar millibilsástand (e. liminality) þar sem það stígur út úr hinum 

raunverulega heimi (Huizinga, 1970:26). Fjórða atriðið er að leikir innihalda einhverskonar 

reglu sem kemur á skipulagi og að lokum fimmti punkturinn en samkvæmt honum á leikur að 

vera án hagsmuna og það má ekki hagnast af honum (Huizinga, 1970): 

 
Summing up the formal characteristic of play, we might call it a free activity standing quite 

consciously outside 'ordinary' life as being 'not serious' but at the same time absorbing the 

player intensely and utterly. It is an activity connected with no material interest, and no profit 

can be gained by it. It proceeds within its own proper boundaries of time and space according 

to fixed rules and in and orderly manner (Huizinga, 1970:32). 

 

Huizinga og Sutton-Smith greinir á hvað þetta síðasta atriði Huizinga varðar. Annar heldur 

því fram að fjárhættuspil séu hluti af leikjum og þar af leiðandi megi þéna af honum á meðan 

hinn segir að svo sé ekki. Samkvæmt Sutton-Smith eru leikir sem innihalda óvissu hluti af 

leik. Hann röskstyður mál sitt á sannfærandi hátt: 

 
The players are players and gambler who participate at levels from the simple (bingo) to the 

more complex (poker). [...] There are many kind of players. They can be casual, occasional, 

risk-taking, professional, habitual, serious, obsessive, or compulsive and each player has a 

different kind of play history and level of participation. All exept the compusive rhetoric of 

fate, the science that the players use, is the mathematic of probability theory (Sutton-Smith, 

1997:69).   

 

Einnig tekur hann fram að það sem leikmenn (e. game players) og þeir sem stunda 

fjárhættuspil eigi sameiginlegt sé spennan og að spenna sé eitthvað sem fylgir flest öllum 

leikjum. Hann tekur þó fram að vissulega séu til frávik þar sem spennan nær að stjórna lífi 

einstaklinganna, sbr. þegar hann raðaði fólki upp eftir því hverskonar áhrif leikurinn hafði á 

líf þess (Sutton-Smith, 1997:69-70). Huizinga færir engin rök fyrir máli sínu. Vissulega var 

bók hans tímamótaverk á sínum tíma en í dag má sjá margt í henni sem þyrfti frekari 

útskýringar. Til að mynda er íþróttafólk gott dæmi þar sem fólk stundar áhugamál sín en á 

sama tíma fær það launað fyrir ástundun sína. Innan hvaða marka myndi Huizinga flokka 

slíkt? 

Bandaríski sviðslistafræðingurinn Richard Schechner hefur látið mikið að sér kveða 

innan þjóðfræðinnar. Hann hefur gert hugtakinu leikur góð skil í bók sinni Performance 

Studies. Hann skiptir leikjum niður í tvo þætti. Annars vegar eru þeir leikir þar sem 

þátttakendur eru jafnir á byrjunarreit. En hins vegar eru það leikir sem einkennast af heppni, 

óvissu og örlögum þar sem hlutskipti leiksins getur breyst reglulega. Þá tengir hann leik við 

hugtakið sviðslist (e. performance) og segir leikinn flokkast undir það hugtak þegar hann er 

stundaður á opinberum vettvangi. Leikurinn skapar sinn eigin veruleika og sína eigin veröld 

sem oft einkennist af blekkingum, lygum og svikum. Það er því nauðsynlegt að þátttakandi 

finni til öryggis því oft geta leikir verið líkamlega og tilfinningalega hættulegir og oft áttar 

fólk sig ekki á þeim áhættuþáttum sem geta fylgt margskonar leikjum. Ber þar að nefna 

skemmtanagildi leiksins, að hann sé stundaður sjálfviljugur, hann er skammvinnur og að 

hann sé tómstundaiðja. Allir þessir þættir standa í vegi fyrir því að fólk átti sig á því 

neikvæða sem leikurinn getur haft í för með sér. „In fact, much of the fun of playing, when 

there is fun, is in playing with fire, going in over one’s head“ (Scechner, 2013:82). Slíkt 

ástand kallar mannfræðingurinn Clifford Geertz „deep play“.  Hugtakið var upphaflega kynnt 

af enska heimspekingnum Jeremy Bentham en þróað áfram af Geertz. Í „deep play“ eru 

einstaklingar svo djúpt sokknir í leikinn að ávinningurinn er orðinn áhættunnar virði 

(Schechner, 2002:92). Á þjóðfræðilegu máli væri þetta dæmi um svokallað flæði (e. flow)
2
. 

2.2. Jaðarástand (e. liminality) 

Skoski mannfræðingurinn Victor Turner (1920-1983) var sá fræðimaður sem þróaði 

hugmynd franska fræðimannsins Arnolds van Gennep um liminality sem á íslensku myndi 

kallast millibils- eða jaðarástand. Turner vann með hugmyndir van Gennep um helgisiði og 

vígsluathafnir sem hann síðan þróaði í sínar eigin kenningar (Schechner, 2002:59): 

 
While in liminal state, people are freed from the demands of daily life. They feel at one with 

their comrades, all personal and social differences erased. People are uplifted, swept away, 

taken over (Schechner, 2002:62). 

 

                                                      

 

 

 

2
 Sjá nánar í undirkafla 2.4 

Orðið liminality er latneskt að uppruna og kemur af orðinu limen sem þýðir þröskuldur 

(Turner, 2007). Samkvæmt Turner er það að vera í jaðarástandi þegar þú ert hvorki hér né 

þar. Stigið er út úr hinum raunverulega heimi og farið er inn í einhverskonar millibilsástand, á 

þröskuldinn að einhverju nýju (Sims og Stephens, 2001:109-111). Líkt og Huizinga benti á er 

leikur dæmi um jaðarástand. Fólk sem tekur þátt í leiknum er því á milli tveggja heima þar 

sem  möguleikar á að nýir siðir verði til, meiri jöfnuður verður meðal fólks og fólk tjáir sig 

öðruvísi en vanalega (Schechner, 2013:66., Turner, 2007:90).  

Út frá hugtakinu liminality þróaði Turner hugtakið liminoid sem á íslensku myndi 

kallast veraldlegur jaðartími. Turner tók hugmyndir van Genneps og yfirfærði yfir á nútíma 

samfélag og það sem á sér stað í hversdagslífinu. Megin munurinn á jaðartíma og 

veraldlegum jaðartíma er sá að það fyrrnefnda á við um óiðnvædd samfélög, þá yfirleitt 

sveitarsamfélög á meðan það síðarnefnda tilheyrir nútímasamfélögum þar sem trúarlegar 

hefðir gegna ekki eins mikilvægu hlutverki. Liminoid er valfrjálst og gerist í veraldlegum 

leikjum, fólk tekur þátt í ákveðnum athöfnum vegna þess að það kýs að taka þátt fremur en 

að það sé formleg skylda (Turner, 1982:33). 

2.3. Hópur (e. group) og hópkennd (e. communitas) 

Eitt mikilvægasta hugtak innan þjóðfræðinnar er hugtakið hópur (e. groups). Umræða um 

hugtakið hefur þróast mikið í gegnum tíðina og fengið á sig nýjar myndir. Í upphafi voru þær 

hugmyndir um að hópur væru þeir einstaklingar sem skáru sig frá öðrum. Í dag hefur 

hugtakið hinsvegar fengið á sig nýja sýn og getur hver sem er verið hluti af hóp og tilheyra 

nánast allir einhverjum hóp og jafnvel fleiri en einum. Sem dæmi má nefna fjölskyldan, vinir 

og vinnufélagar (Sims og Stephens, 2011:30-31). Alan Dundes (1934-2005) einn áhrifamesti 

þjóðfræðingur og mótunaraðili greinarinnar í Bandaríkjunum er einn þeirra þjóðfræðinga sem 

hefur rannsakað hópamyndanir hvað mest. Samkvæmt honum er hópur tveir eða fleiri 

einstaklingar sem deila að minnsta kosti einum sameiginlegum þætti. Ekki þurfa allir innan 

hópsins að þekkjast heldur er megin áherslan sú að þeir þekkja til þeirra hefða og viðmiða 

sem heldur hópnum saman. Það er svo markmið þjóðfræðingsins að rannsaka hvaða hefðir og 

viðmið það eru sem sameinar þessa einstaklinga í hóp (Dundes, 1980:6-19). Hefðir eru 

notaðar til þess að kenna nýjum meðlimum hvernig vert er að haga sér innan hópsins 

(Toelken, 57). Því má skilgreina hóp sem fólk sem notar sameiginlegar hefðir til að skilgreina 

sig frá öðrum og líkt og nefnt var hér að ofan eru það hefðirnar og viðmiðin sem sameina 

hópinn í eina heild.  

Áfram höldum við að fjalla um Victor Turner en hann setti einnig fram hugtakið 

hópkennd eða jöfnuður (e. communitas). Hugtökin hópur og jöfnuður fylgjast gjarnan að 

þegar talað er um hópa eða hópamyndanir. Þegar hópar tengjast betur myndast ákveðinn 

jöfnuður á milli einstaklinganna innan hópsins. Þessi jöfnuður er mikilvægur þar sem hann 

gefur fólki ákveðið öryggi (Turner, 2007:89-97). Við þennan jöfnuð þurrkast út stéttaskipting 

og allir verða jafnir. Þetta öryggi er til að mynda afar mikilvægt í flest öllum leikjum.  

Turner setti fram tvö andstæð hugtök í tengslum við hópkennd, normative og 

spontaneous. Það fyrra á við um skipulagt ástand en það síðara um sjálfsprottið ástand, 

eitthvað sem gerist sjálfkrafa (Turner, 1982:47). Schnechner skýrir munninn á þessum 

tveimur hugtökum í Performance Studies á eftirfarandi hátt: Hópkennd er margslungið 

hugtak sem má finna mörg afbrigði af. Noramative er ástand sem á sér t.d. stað í kirkju. Þrátt 

fyrir að allir séu saman komnir í sama tilgangi er ólíklegt að upplifunin sé nákvæmlega sú 

sama hjá hverjum og einum. Spontaneous sem að sögn Schnecher er uppáhalds hugtak 

Turners er næstum andstæðan við fyrra hugtakið. Slíkt ástand er ekki skipulagt heldur er það 

sjálfsprottið ástand sem á sér stað þegar hópurinn í heild upplifir sömu tilfinninguna. Hann 

líkir þessu ástandi við það þegar íþróttaliði gengur vel að spila að þá sé eins og leikmenn séu 

inni í höfðinu hver á öðrum (Schnecher, 2002:62)  

2.4. Flæði (e. flow) 

Það var ungverski prófessorinn Mihaly Csikszentmihalyi sem setti fram hugtakið flæði í 

byrjun sjöunda áratugs síðustu aldar. Hann rannsakaði reynslu og upplifun leikja hjá 

mismunandi hópum. Flæði er það þegar tengsl einstaklinga við umhverfið hverfur og þeir 

sameinasta því sem þeir eru að gera. Flæði er það ástand sem verður til þegar einstaklingur 

gleymir sér í einhverri ákveðinni athöfn. Í flæði falla þær hömlur sem við setjum okkur, við 

gleymum okkur og missum stjórn á gjörðum okkar og ekkert annað kemst að. Flæði getur 

verið bæði jákvætt og neikvætt og fer það eftir því í hvaða umhverfi það birtist. Í leikjum 

birtist flæðið þegar þátttakandi er einn á móti leiknum. Þátttakandi gleymir sér í leiknum þótt 

hann viti um leið að hann er að taka þátt í leiknum. Einnig getur flæðið vakið upp mikið 

sjálfstraust sem gerir það að verkum að þátttakandi er meðvitaður um gjörðir sínar 

(Schechner, 2002:88):  

 
The feeling of losing oneself in the action so that all awareness of anything other than 

performing the action disappears. A gambler “on a roll” or an athlete playin “in the 

zone” are experiencing flow (Schechner, 2002:88).  

2.5 Sviðsetning (e.performance) 

Sviðsetning er hugtak sem lengi hefur lifað í þjóðfræðinni og á vel við umfjöllun um bingó. 

Samkvæmt Richard Schechner er öll okkar hegðun ákveðin sviðsetning. Þar af leiðandi 

flokkast leikur einnig undir þetta hugtak. Við sviðsetjum okkur til að líta út fyrir að vera 

eitthvað annað og oftar en ekki betri en við teljum okkur annars vera. Við búum því til nýja 

ímynd til þess að sýna umheiminum og auglýsum okkur undir þessari sviðsetningu. Öll 

þjóðfræði á sér birtingarmynd í þessari sviðslist og fólk sviðsetur sig meira en það gerir sér 

grein fyrir (Schechner, 2013:29-52). Mann- og þjóðfræðingurinn Richard Bauman er 

sammála því að öll þjóðfræði eigi sér birtingarmynd í þessu hugtaki:  

 
[I see] folklore as action. My argument here is that this kind of focus on the doing of folklore, 

that is, on folklore performance, is the key to the real integration between people and lore on 

the empirical level.  This is to conceptualize the social base of folklore in terms of the actual 

place of the lore in social relationships and its use in communicative interaction (Sims og 

Stephens, 2001:36). 

 

Einnig tekur hann fram að sviðsetning sé iðulega gerð fyrir einhvern annann þ.e.a.s. 

áhorfhendur. Þá eiga sér stað sviðsett samskipti (e. performed communication) á milli hópa 

en það hjálpar hópum að deila og skilja sérstöðu sína (Carlson, 2004:72., Sims og Stephens, 

2001:36).  

2.5. Spilafíkn (e. pathalogical gambling) 

Veðmál, fjárhættuspil og happdrætti hafa fylgt manninum frá því að sögur hófust. Til eru 

heimildir sem sýna fram á að veðmál hafi verið stunduð í Egyptalandi frá því 2000 árum fyrir 

Krists burð og að fyrrum forseti Bandaríkjanna, sjálfur George Washington hafi þjáðst af 

óstjórnlegri fíkn í að leggja peninga undir í spilum (Vilborg Davíðsdóttir, 1990). 

Aðdráttaraflið í happdrætti er án efa í flestum tilfellum verðlaunin. Hér um bil allir hafa not 

fyrir auka peninga og happdrætti gefur vissulega fyrirheit um slíkt. Í heimi óvissu, verðbólgu, 

verðbréfahruns og lágra launa binda margir miklar vonir við happdrætti og að þar liggi 

lausnin við vandamálunum. Vissulega eykur það aðdráttaraflið hversu auðvelt og einfalt það 

er að spila í happdrætti. Lottó, venjulegir happdrættismiðar, happaþrennur og bingó eru allt 

saman afbrigði af happdrætti og eiga það sameiginlegt að happ ræður niðurstöðunni. 

Aðgangur að happdrætti er greiður og enga sérkunnáttu þarf að hafa til iðkunar.  

Löngum hefur almenningur haft andúð á fjárhættuspilum og veðmálum en spilafíkn er 

raunverulegt vandamál í nútíma samfélagi. Spilafíkn hefur stundum verið nefnd ,,fíkn án 

fíkniefnis“. Margt líkt má finna með spilafíkn og áfengis- og vímuefnaneyslu. Til að mynda 

getur þátttaka í fjárhættuspilum haft hvetjandi og róandi áhrif á þann sem haldinn er þessari 

fíkn. Hjá mörgum byrjar spilafíkn sem saklaus leikur og/eða afþreying sem smám saman 

vindur upp á sig og leiðir að stjórnlausri fíkn. Þá má segja að þetta svokallaða ,,áhugamál“ 

hættir að vera saklaust þegar atferli einstaklingsins er farið að hafa neikvæðar afleiðingar í för 

með sér, þá bæði á einstaklinginn sjálfan og umhverfi hans. Þá grípur örvætingin oft um sig 

meðal þeirra sem verst eru farnir og fjölskyldur þeirra verða einnig fyrir barðinu á fíkninni 

(DSM-IV-TR, 2000 og Þórdís Lilja Jensdóttir, 1990).  

Allnokkrar breytingar hafa orðið á spilahneigð landsmanna á síðastliðnum sex árum 

og sökum þess hefur mikil aukning orðið á rannsóknum varðandi spilafíkn. Kerfisbundnar 

rannsóknir á útbreiðslu og alvarleika spilafíknar á Íslandi hófust haustið 2002. Markmið 

þeirra rannsókna var þríþætt. Í fyrsta lagi að safna upplýsingum um þátttöku í peningaspilum 

og kanna algengi spilafíknar meðal unglinga og fullorðinna, í öðru lagi að kanna áhættuþætti 

vegna spilafíknar, hvað það er sem fær fólk til að ánetjast slíkri fíkn og í þriðja lagi að nýta 

niðurstöðurnar til forvarna. Rannsókn innanríkisráðuneytisins frá árinu 2011 sýnir að þátttaka 

í peningaspilum hefur aukist til muna og náði hápunkti árið 2011. Ástæðu þess má rekja til 

betra aðgengis til iðkunar á peningaspilum, þá helst í gegnum alnetið og nánar tiltekið í 

gegnum erlendar vefsíður (betsson.com, lotto.is, pokerstar.com). Niðurstöður eru sláandi en 

rannsóknin sýnir fram á að 76% fullorðinna á Íslandi spiluðu peningaspil a.m.k. einu sinni á 

síðustu 12 mánuðum en það eru rúmlega 13% aukning frá síðustu könnun sem gerð var árið 

2007 (Daníel Þór Ólason, 2011:11-14,71). 

Líkt og greint var frá hér að ofan má líkja spilafíkn við áfengis- og vímuefnaneyslu og 

því fáir sem viðurkenna þetta vandamál sitt. Vinabær er engin undantekning hvað þetta 

varðar (Daníel Þór Ólason, 2011:71). Fyrir mér sem utanaðkomandi aðila er erfitt að átta sig 

á hvort meirihlutinn glímir við vandamál eða sé þarna vegna félagsskaparins. Fyrrum 

framkvæmdastjóri Vinabæjar, Kristinn Vilhjálsson vildi alls ekki líkja fólkinu við fíkla og 

alls ekki fíkn sem líkja mætti við áfengisfíknina enda segir hann fólk ekki tapa glórunni eins 

og gerist við áfengisfíknina. Vissulega getur fólk tapað peningum en yfirleitt eru þær 

upphæðir ekki háar. Guðlaugur Sigmundsson núverandi forstjóri tekur undir með Kristni. 

Margir sækjast ef til vill eftir spennunni en flestir sækja í félagsskapinn. „Hér eru litlar sem 

engar líkur á að fólk tapi aleigu sinni á einu kvöldi eins og gerist gjarnan í spilavítum 

erlendis“ segir Guðlaugur og tekur einnig fram að hann hefði aldrei tekið þátt í bingórekstri 

ef hann héldi að fíknin sem gæti myndast þar inni væri eitthvað í líkingu við áfengisfíknina. 

Hér getur fólk staðið upp og farið þegar það kærir sig um en það er ekki hægt að snúa til baka 

úr áfenginu (Vilborg Davíðsdóttir, 1990).  

2. Bingó 

Í þessum kafla verður reynt að gera hugtakinu bingó eins nákvæm skil og auðið er. Þá verður 

fjallað um bingó út frá sögulegu samhengi og saga bingósins frá upphafi rakin sem og saga 

bingósins hér á landi. Að lokum verður bingóið í Vinabæ kynnt til sögunnar þar sem saga 

þessa stórmerkilega staðar verður rakin.   

3.1. Hvað er bingó? 

Í rúma öld hefur bingó verið afar vinsæll leikur hér á landi sem og erlendis og má áætla að 

meira en 6 milljörðum bandaríkjadollara sé eytt í bingó ár hvert um allan heim (Snowden, 

19863). Það kann að koma mörgum á óvart að sjálft heitið „bingó“ kom ekki til sögunnar fyrr 

en árið 1929 en þar áður var lottó allsráðandi heiti yfir þennan leik. Frá því að leikurinn var 

fyrst stundaður hefur hann fengið á sig margvíslegar birtingarmyndir og nær óteljandi nýjar 

leiðir hafa verið gerðar til iðkunar á þessum bráðskemmtilega leik (Snowden, 1986).  

Bingó er leikur að sjötíu og fimm tölum sem allar hafa jafna möguleika á að vera 

kallaðar upp. Hefðbundið bingóspjald inniheldur fimm línur, bæði lóðréttar og láréttar. Á 

einu spjaldi eru því tuttugu og fimm reitir þar sem hver og einn reitur inniheldur einhverja 

ákveðna tölu
3
. Flestir þekkja svo hvert markmið leiksins er.  

Ef hægt er að segja ,,að lífið sé lotterí“ þá er bingó líka ,,lotterí“ en samkvæmt 

orðabók þýðir orðið bingó sérstakt spil með mörgum þátttakendum þar sem úrslit velta á 

merktum kúlum sem vél dregur út (Íslensk orðabók, 2002:119). Örlögin eru því ekki í 

höndum iðkendanna sjálfra en það sem líklega gerir leikinn spennandi í hugum svo margra 

sem dæmin sýna og fær fólk til að stunda hann aftur og aftur.  

Í vestrænum löndum hefur bingóiðnaðurinn umbreyst og þróast hratt frá árinu 1980. 

Umtalsverðar breytingar og betrumbætur hafa átt sér stað til þess að nútímavæða leikinn og 

til þess að laða að sér fleiri og fjölbreyttari hópa. Ber þar helst að nefna þróun á rafrænum 

bingóum, stækkun bingókeppna, hærri peningavinninga, þróun á hundruðum af online bingó 

vefsíðum, bingóklúbba, ýmis afbrigði af bingóleikjum í sjónvarpi o.fl. Þessar 

markaðssetningar hafa skilað sér og í dag má sjá stærri og yngri neytendahópa (Dixey, 1996). 

                                                      

 

 

 

3
 Fyrir utan miðju reit spjaldsins. Á honum er engin tala heldur stendur FREE  

3.2. Saga bingós 

Það má rekja rætur bingósins
4
 aftur um fimm aldir eða allt til ársins 1530 á Ítalíu. Það hafði 

að vísu ekki fengið á sig þá birtingarmynd sem við þekkjum í dag heldur var það meira í 

líkingu við happdrætti eða lottó. Á frummálinu fékk það heitið ,,Lo Gioco del Lotto d'Italia“ 

(Snowden, 1986:7) 

Á leið sinni til „Nýja heimsins“ í kringum 1778 fengu Frakkar, Þjóðverjar og Bretar 

að kynnast spilinu. Á þeim tíma var bingóið í svipaðri mynd og við þekkjum það í dag, a.m.k. 

hvað varðar leikinn sjálfan en spjöldin hafa tekið þónokkrum breytingum í gegnum tíðina. 

Bingóið sem líkist hvað mest þeirri útgáfu af bingó sem við spilum í dag má einna helst rekja 

til Frakklands en á þeim tíma kallaðist það lottó eða á frummálinu „Le Lotto“. Það má segja 

að Frakkar hafi verið frumkvöðlar nútíma bingós þar sem þeir voru fyrstir til að nota 

bingóspjöld og lesa tölurnar upphátt (Snowden, 1986:7)
5
. 

Bingóið hélt áfram að þróast í mismunandi áttir og í kringum 1800 urðu svokölluð 

fræðslubingó vinsæl en þau voru aðallega ætluð börnum. Fræðslubingóin voru t.d. notuð til 

að kenna börnum margföldunartöfluna. Einnig voru til stafsetningar-bingó, dýra-bingó og 

sögu-bingó. Hugmyndin með þessum fræðslubingóum var sú að þau áttu að nýtast börnum til 

fræðslu en á sama tíma átti þetta að vera þeim skemmtun (Snowden, 1986:9). 

Í desember árið 1929 átti bandaríski leikfangasölumaðurinn Edwin S. Lowe (1910-

1986) leið um bærinn Jacksonville í Georgiufylki á leið sinni á viðskiptafund. Þar kom hann 

auga á hóp fólks við sölubás á karnivalhátíð. Það sem átti sér stað þarna var að fólk var að 

spila ,,Beano“ en það var einhverskonar afbrigði af lottó. Stjórnandi leiksins dró viðarkubba 

upp úr sígarettuboxi með ákveðnum númerum á og kallaði upp númerin fyrir áheyrendur og 

ef þeir höfðu samskonar númer á sínu spjaldi settu þau baun yfir númerið. Leikurinn hélt 

áfram þar til einhver hafði fyllt út heila línu á sínu spjaldi, lárétta eða lóðrétta og sá hinn sami 

hrópaði þá ,,Beano“ og fékk þá lítil verðlaun að launum. Lowe segist sjálfur hafa reynt að 

komast að þetta sama kvöld en án árangurs. Fólk var yfir sig spennt yfir þessum leik og hann 

gekk svo langt að segja fólkið vera háð honum því það einfaldlega vildi ekki hætta. Án 

árangurs reyndi eigandi bássins að loka en fólk vildi meira og neitaði að standa upp. Þegar 

                                                      

 

 

 

4
 Líkt og nefnt var hér ofar komst bingó hugatakið ekki til sögunnar fyrr en árið 1929. Kýs ég samt sem áður að 

nota orðið bingó fremur en lottó til að forðast rugling 

honum loksins tókst að loka átti Lowe tal við eigandann sem sagði honum frá því að hann 

hefði kynnst leiknum lottó á karnivalhátíð á ferð sinni um Þýskaland ári áður. Þá hafði hann 

gert einstaka breytingar á leiknum og m.a. breytti nafninu í Beano. Vegna mikillar aðsóknar 

og gróða hélt hann áfram að spila Beano fyrir utan kjötkveðjuhátíðina (Snowden, 1986:11). 

Lowe var yfir sig hrifinn af leiknum og þegar hann kom aftur heim til sín til New 

York keypti hann þurrar baunir, númeraðan stimpil og pappa og þar með var hann kominn 

með allt sem til þurfti til þess að spila Beano. Hann bauð vinum í heimsókn og bauð upp á 

þetta spil þeim til afþreyingar. Í einni umferð þetta kvöldið tók Lowe eftir því hvernig einn 

þátttakandinn varð yfir sig spenntur þegar hann var við það að vinna. Þegar hans tala var 

loksins lesin upphátt átti sér stað svo mikið spennufall að í stað þess að hrópa ,,Beano“ 

hrópaði hann ,,B-B-BINGÓ“. Þar með var hugtakið bingó komið til sögunnar og stuttu síðar 

kynnti hann spilið undir heitinu bingó. Hafði hann þá útbúið 24 bingóspjöld sem hann seldi á 

tvo dollara hvert. Spilið naut strax mikilla vindsælda meðal Bandaríkjamanna (Snowden, 

1986:11-12).  

Nokkrum mánuðum eftir að bingó hafði náð svona miklum vinsældum á markaðnum 

kom prestur að máli við Lowe og sagði honum að kirkjan hans væri í miklum 

fjárhagsörðuleikum og vildi hann fá leyfi til að nota bingó til að rétta hana við. Lowe 

samþykkti það en upp kom það vandamál sem hann hafði ekki hugsað fyrir áður að mörg 

spjaldanna höfðu sömu tölur og talnaraðir og því voru margir sem fengu bingó á sama tíma. 

Lowe brást við þessu og fékk stærðfræðinemann Carl Leffler til að hanna 6.000 spjöld til að 

koma í veg fyrir þetta vandamál. Með þessu tók bingóið á sig endanlega mynd sem spil og 

sem spil sem hægt væri að nýta í fjáröflunarskyni. Á næstu árum átti sér stað ör þróun í 

bingóheiminum og árið 1934 var áætlað að um 10.000 bingóleikir hafi verið spilaðir 

vikulega. Orðið bingó var hér með orðið að alþjóðlegu heiti (Snowden, 1986:11-12).  

3.3. Bingó kemur til Íslands  

Ekki er vitað nákvæmlega hvaða ár eða hvenær bingóið barst til Íslands. Eftir að hafa rætt við 

marga eru flestir á þeirri skoðun að upphaf bingósins á Íslandi megi rekja til veru ameríska 

hersins hér á landi á árunum 1940 til 1950 en engar heimildir hafa fundist um bingó hér á 

landi fyrir þann tíma. Fyrstu heimildir um bingóiðkun hér á landi eru frá veru varnarliðsins í 

Keflavík í kringum 1953 en um það leyti var fyrst farið að fjalla um spilið í blöðum og 

tímaritum landsins. Þá á Bjarni Benediktsson, fyrrum utanríkisráðherra og dómsmálaráðherra 

Íslands að hafa játað fyrir Morgunblaðinu þann 7. júní. 1953 að hafa spilað fjárhættuspil það 

er bingó heitir á Keflavíkurflugvelli ásamt yfirmönnum þar. Samkvæmt heimildum var þetta 

ekki í fyrsta skiptið sem hann tók þátt og mikið veður var gert út af þessu tiltekna máli. Að 

sjá svo virtan og valdamikinn mann leggja í vana sinn að eyða tómstundum sínum við 

fjárhættuspil í drykkjuklúbbum hersins var talið fyrir neðan allar hellur (Bjarni Benediksson 

spilar bingó á Keflavíkurflugvelli, 1953). Bjarni sagðist sjálfur hafa verið tilneyddur til að 

þiggja boð hershöfðingjans á Keflavíkurflugvelli og það bingó sem hann hafi stundað hafi 

verið á sérstakan veg því það hafi verið með hag þjóðarinnar fyrir brjósti. Hann segir það 

hafa verið liður í því að leysa hin ýmsu vandamál sem höfðu skapast vegna dvalar 

varnarliðsins hér á landi og því hafi skemmtunin ekki einungis falist í drykkju og 

fjárhættuspilum (Bjarni bingó, 1953). Eftirfarandi frétt birtist í Alþýðublaðinu þann 11. júní 

árið 1954: 
 

Bingóspilið hefur allt í einu komið við sögu íslenzkra stjórnmála. Bjarni Benediktsson 

utanríkismálaráðherra iðkar það suður á Keflavíkurflugvelli, og Morgunblaðið telur að þetta sé 

farsælasta ráðið til giftusamlegra samskipta varnarliðsins og stjórnvaldanna! Hér er um að ræða 

stór pólitískt spil og merkilegt fyrirbæri (Herjólfur, 1953). 

 

Í fyrstu vissi í raun og veru enginn nákvæmlega út á hvað bingó gekk en menn höfðu 

vissulega sínar getgátur. Kom það Oddnýju Guðmundsdóttur viðmælenda Tímans mikið á 

óvart þegar hún áttaði sig á gangi leiksins. Í fyrstu hélt hún að um væri að ræða geysi erfiða 

þraut í líkingu við Lomber
6
. Annað kom í ljós og kom spilið henni mikið á óvart. Hún lýsir 

þessu sem leik við hæfi 5 ára barna sem krefjist minni þroska en sjálft Svarti Pétur spilið 

,,Ekkert tækifæri til að vera snjall! Þetta krefst engrar hugsunar“ hafði hún að segja um 

spilið (Oddný Guðmundsdóttir, 1962). 

Þrátt fyrir miklar vangaveltur og mis jákvæð viðhorft í garð bingósins voru menn þó 

sammála um það eitt að Bjarni Benediktsson væri frumkvöðull bingóspilsins hér á landi. Það 

var ekki eingöngu þátttaka hans í félagsskap varnarliðsmanna suður á Keflavíkurflugvelli 

með hagsmuni Íslands fyrir brjósti sem gerir hann að frumkvöðli heldur barðist hann lengi 

vel einnig fyrir því að bingóið yrði gert að baráttutæki góðra málefna hér á landi líkt og það 

var erlendis (Herjólfur, 1953). Ekki leið á löngu þar til bingóspilið hafði náð að festa rætur 

sínar hér á landi og hálfgert bingó æði hafði tekið völdin:  

                                                      

 

 

 

6
 Lomber: Uppruna spilsins má rekja til Spánar á 14. öld. Um er að ræða þriggja manna sagnaspil þar sem 

sagnhafi spilar á móti hinum tveimur. Lomber má flokka með fjárhættuspilum þó sjaldnast sé spila um 

upphæðir. Algengt er að fjórir spili í einu og situr þá einn yfir í hverju spili. 

BINGÓ, bingó, bingó í öllum leturstærðum um þverar og endilegar síður dagblaðanna. Bingó, 

bingó, bingó hljómar í annarri hverri tilkynningu útvarpsins. Bingó hér, bingó þar og bingó 

allstaðar!“ (Hárbarður, 1962). 

 

Já, hið fullkomna bingó æði hafði gripið þjóðina. Í öðru hverju húsi var rætt um bingó og 

tilheyrandi vinninga. Allir voru í bingói eða á leið í bingó. Þetta átti ekki eingöngu við í 

höfuðborginni heldur fór þetta um landið eins og farsótt. Spilað var um allt á milli himins og 

jarðar. Allt frá konfektkössum upp í stofuhúsgögn (Hárbarður, 1962). Verðlaun hjá hernum 

virtust þó vera ögn rausnarlegri, ísskápar, hrærivélar, myndavélar, bjórkassar og þeir gengu 

jafnvel svo langt að bjóða upp á bíla-bingó (Bjarni Benediktsson spilar bingó á 

Keflavíkurflugvelli, 1953). 

3.4. Reglur um bingó 

Engar reglur kveða á um hversu margir geta tekið þátt í bingói (Snowden, 1986:25). Ekki er 

vitað til að neitt sérstakt leyfi þurfi hér á landi til bingóhalds eða iðkunar annað en venjulegt 

skemmtanaleyfi. Fyrstu lögin sem sett voru um peningaspil á Íslandi eru frá árinu 1926. 

Kváðu þau á um að happdrætti mætti ekki vera starfrækt nema með ákveðnu leyfi frá dóms- 

og kirkjumálaráðaneytinu. Þá var þátttaka í erlendum peningaspilum gerð ólögleg. 

Peningaspil á Íslandi voru því ólögleg nema með sérstakri lagaheimild (Olason og 

Gretarsson, 2009). Samkvæmt lögum nr. 15/1952 getur dómsmálaráðherra veitt 

héraðssamböndum, ungmenna- og íþróttafélögum leyfi til að stofna til töluspjaldahappdrættis 

eða bingós. Í sumum tilfellum hefur ekki verið krafist leyfis. Ber þar að nefna 

sjálfseignarstofnunina Veltubær eða Vinabær
7
 sem er stofnuð af Stórstúku Íslands. Veltubær 

starfar á grundvelli laga nr. 19/1990 sem samþykkt voru af dómsmálaráðuneytinu þann 23. 

janúar 1990. Samkvæmt þeim kemur fram að stofnunin skuli annast fjáröflun til stuðnings 

bindindisstarfsemi. Aðeins einu sinni hefur verið gefið út formlegt leyfi fyrir starfsemina. Það 

leyfisbréf var gefið út þann 7. maí. 1991 og átti að gilda til lok desember það sama ár. 

Samkvæmt leyfisbréfinu var óheimilt að hafa pening sem vinning. Svo virðist sem ekki hafi 

verið sótt um leyfi frá þeim tíma og þar af leiðandi hefur bingóið í Vinabæ ekki verið 

skilgreint í lögum (Dóms- og kirkjumálaráðuneytið, 1999).  

                                                      

 

 

 

7
 Fyrirtækið nefnist Veltubær en Vinabær er húsnæði þeirra 



  

18 

 

Vinabær er sjálfseignarstofnun þar sem allur umfram hagnaður er ætlaður til að efla 

starfsemi Góðtemplarareglunnar á Íslandi. Bingóið í Vinabæ flokkast sem fjárhættuspil og 

ekki má hagnast af því. „Það er bannað með lögum að auglýsa þetta sem peningabingó 

opinberlega þó Happdrætti Háskólans og aðrir megi það. Þeir vilja meina að við séum að 

auglýsa fjárhættuspil“ (AG 2, 2013). Þar sem bingóið er ekki skilgrein samkvæmt lögum er 

börnum sem ekki hafa náð 18 ár aldri leyfilegt að taka þátt. Þrátt fyrir að það séu engin 

aldurstakmörk er ekki algengt að fólk taki börn með sér þar sem mörgum þyki það 

óviðeigandi og truflandi (AG 3, 2013). 

Hér á landi er ekki leyfilegt samkvæmt lögum nr 32/1997 um helgidagafrið að halda 

bingó á opinberum vettvangi á ákveðnum helgidögum. Vantrú, félag trúleysingja hér á landi 

stendur fyrir árlegu páskabingói sem haldið er á föstudaginn langa á Austurvelli til þess að 

mótmæla þessari helgidagalöggjöf. Hafa þeir fengið að halda sitt bingó nær óáreittir í 

gegnum árin (Pétur Pétursson, 2011:197).  

Ekki er vitað til að ríkið skattleggi þessa fjáröflunarstarfsemi og sökum þess hefur 

komið upp að einstaklingar festi kaup á nöfnum félaga, þá helst íþróttafélaga til þess að halda 

skattfrjálst bingó (Hárbarður, 1962:2). Þrátt fyrir að um sé að ræða happdrættis aðferð sem  í 

flestum tilfellum er skaðlaus og ósaknæm skemmtun líkt og ætlast er til eru alltaf einhverjar 

undantekningar. Ber þar helst að nefna þegar bingó spjöldin eru farin að seljast fyrir háar 

fjárhæðir og/eða vinningarnir eru óeðlilega verðmætir. Ef sú er raunin má fara að endurskoða 

skemmtanagildi spilsins enda stunda það lang flestir til þess að hafa gaman af.  

3.5. Saga Vinabæjar 

Árið 1982 fékk Stórstúka Íslands það hlutverk að halda alþjóðamót I.O.G.T. sumarið 1984 

(IOGT á Íslandi, e.d.)
8
. Á þeim tíma var fjárhagsstaða Stórstúkunnar fremur bágborin en til 

að geta haldið slíkt mót þurfti fjárhagsstaðan að vera talsvert betri. Í ljósi þessara aðstæðna 

var leitast að við að finna hentuga lausn á þessu vandamáli.  

Kristinn Vilhjálmsson, fyrrum framkvæmdastjóri Veltubæjar tók málin í sínar hendur. 

Sumarið 1982 hélt hann af stað til Noregs og heimsótti Arvid Johnesen þáverandi hátemplara 

og fékk að láni hjá honum bingótölvu, ljósaskilti og bingóblöð með það að markmiði að bæta 

                                                      

 

 

 

8
 I.O.G.T. eru bindindissamtök sem stofnuð voru á Akureyri þann 10. janúar. 1884. Megin viðfangsefni 

félagsins eru forvarnarstörf með þau skilyrði að félagsmenn neyti hvori áfengis né annarra vímuefna  

fjárhagsstöðu Stórstúkunnar. Þessi nýja gerð af bingói hafði gengið vel í Noregi og var vonast 

eftir svipuðum undirtektum hér á landi. Fyrsta skrefið var að finna ódýrt og hentugt húsnæði. 

Húsnæði var fundið í Glæsibæ og við tók næsta verkefni að auglýsa bingókvöldið (Vinabær, 

e.d.): 

  
Nýtt bingó- nýtt bingó. Nýtt á Íslandi, tölvustýrt bingó með ljósaskilti. Byrjar í dag kl. 17.00 í 

Kaffiteríunni í Glæsibæ. Spilaðar verða 40 umferðir, hæsti vinningur vöruúttekt kr. 3.000,- Þú 

getur komið og farið þegar þú villt, spilað 5 - 10 eða fleiri umferðir að eigin ósk. Í dag eru 

fyrstu fimm umferðirnar ókeypis, STJÓRNIN (Vinabær, e.d.).  

 

Á þetta fyrsta bingó komu 17 gestir og seldust 166 blöð
9
. Hvert blað var selt á 20 kr. sem 

gerði samtals 3.320 kr. Vinningarnir sem höfðu fengist voru 8.260 kr virði. Tapið á þessu 

fyrsta bingókvöldi voru því 4.940 kr. Það kom í hlut Kristins Vilhjálmssonar að greiða þessa 

upphæð úr sínum eigin vasa. Önnur tilraun var gerð miðvikudaginn 1. desember þetta sama 

ár. Aðsóknin var talsvert meiri en við mátti búast. Frá og með þessum degi voru föst 

bingókvöld haldin öll miðviku– og sunnudagskvöld á slaginu átta (Vinabær, e.d.).   

Til að byrja með var Vinabær starfrækt í leighúsnæðum. Þegar Jón Þór, einn 

viðmælenda minna byrjaði að stunda bingó fyrir rúmum 30 árum var það staðsett í Tónabæ 

eða gamla Lídó-salnum eins og hann var kallaður (AG 4, 2013). Vinabær fékk fasta búsetu að 

Skipholti 33 þann 16. ágúst árið 1990. Húsnæðið tilheyrði áður Tónabíói sem á sínum tíma 

var eitt helsta kvikmyndahús borgarinnar. Húsnæðið hefur verið í eigu Veltubæjar síðan þá, 

undir stefnu Stórstúkunnar. Kristinn Vilhjálmsson (1912-1995) stjórnaði og var 

framkvæmdarstjóri Veltubæjar til margra ára. Kristinn baðst aldrei vægðar og mætti á hvert 

eitt og einasta bingókvöld er haldið var. Hann lagði mörgum góðum málefnum lið og starfaði 

meðal annars fyrir Góðtemplararegluna í rúm 60 ár. Kristinn lést þann 4. apríl. 1995 eftir að 

hann var fluttur með sjúkrabíl frá Vinabæ á Borgarspítalann (Vilborg Davíðsdóttir, 1990 og 

Vinabær, e.d.). 

Innan veggja Vinabæjar eru tveir salir sem rúma með góðu móti um 300 manns. 

Ákvörðun var tekin í júlí á síðasta ári að loka öðru salnum vegna lítillar aðsóknar í bingóið 

(AG 2, 2013). Stærri salurinn sem áður var sýningarsalur Tónabíós er aðal salurinn. Salurinn 

hefur fengið á sig nýja mynd og í stað sýningarsæta er búið að setja upp stóla og borð og í 

                                                      

 

 

 

9
 Hjá Vinabæ eru notuð blöð en ekki spjöld. Sjá nánar um gang leiksins í undirkafla 4.2 

stað kvikmynda birtast nú á tjaldinu tölur. Tölurnar virðast ekki með nokkru móti vera minna 

spennandi en kvikmyndirnar sem sýndar voru á sínum tíma.  

Tölvutæknin hefur breytt bingóinu sem og öðru. Hvergi má sjá bingókúlur í hjóli 

heldur er nú tölva sem velur handahófskenndar tölur. Á sviðinu, undir tjaldinu situr nú, í lang 

flestum tilfellum kona fyrir framan tölvuskjá og les tölurnar upphátt. Starfsstúlkur í bláum 

bolum merktir nöfnum þeirra þeytast á milli borða og sinna ýmsum erindagjörðum. Bingó í 

Vinabæ fer fram tvisvar sinnum í viku, miðvikudaga og sunnudaga frá 19:15-11:00. Áður var 

einnig spilað á föstudögum en því var hætt fyrir rúmu einu og hálfu ári (AG 3, 2013). 

3. Vinabær 

Í þessum kafla verður fjallað almennt um Vinabæ. Rætt verður um gang leiksins og þær 

breytingar sem hafa átt sér stað. Viðtöl við viðmælendur mína verða greind. Markmið kaflans 

er að veita lesendum innsýn inn í starf Vinabæjar frá mismunandi hliðum.  

4.2. Gangur leiksins 

Áður en lengra er haldið er nauðsynlegt að kynna sér leikinn, út á hvað hann gengur og kynna 

sér vinningana. Vinningarnir eru stór og mögulega ein helsta ástæða fyrir því að fólk 

endurtekur komu sína aftur og aftur og er tilbúð að freista gæfunnar.  

Það skemmtilega við bingóið í Vinabæ er að allir eiga jafna möguleika á vinningi. 

Aðsóknin hefur aðeins dregist saman á síðastliðnum árum sem kann var vera jákvætt í augum 

margra. Því færri sem spila því meiri líkur eru á að þú hreppir vinning þar sem hver umferð í 

bingóinu er spiluð út þar til einhver vinnur að frátöldum pottinum. Í pottinn fer ákveðin 

peningaupphæð á hverju kvöldi sem safnast upp ef enginn fær bingó á fyrirfram ákveðnum 

umferðum ef spilaðar eru tvær línur eða fleiri og hitt er á bingó með happatölu
10

. Potturinn 

skiptist í litla og stóra pott. Litli potturinn er spilaður út í fyrstu umferð og byrjar í 2.000 kr en 

stóri í þeirri sjöundu og byrjar í 10.000 kr. Alls eru spilaðar 11 umferðir á kvöldi og hefur 

hver umferð ákveðinn lit. Ef enginn fær bingó eða happatalan kemur ekki upp þá bætist í 

pottinn, 2000 kr í þann litla en 10.000 kr í stærri. Pottarnir eru að lokum spilaðir út þegar þeir 

hafa náð ákveðnum upphæðum. Sá litli er spilaður út í 100 þúsund krónum en stærri í 300 

þúsund krónum (AG 1,2, 2013).  

                                                      

 

 

 

10
 Happatala er sú tala sem valin er í byrjun kvölds. Með heppni getur hún veitt stóra vinninginn  

Í Vinabæ er ekki spilað á spjöld eins og margur kann að hafa vanist heldur er spilað á 

blöð. Hvert blað inniheldur þrjú bingóspjöld. Litur hverrar umferðar segir til um verð á 

blöðum og upphæð vinninga. Flest blaðanna kosta 100 kr. að undanskyldum þremur 

umferðum sem kosta 200 kr. en þær umferðir veita hærri vinninga. Bingóið sjálft hefur 

haldist óbreytt í gegnum árin. Spiluð er lárétt lína, horn eða lítið x. Ef kallað er bingó á horni 

eða litlu x falla þau út og haldið er áfram með línuna. Ef fengið er bingó á einni línu fellur 

hún út og haldið er áfram með horn, lítið x og tvær línur. Þegar hornin og litla x og hafa fallið 

út bætist við ný lína þar til einhver kallar bingó og þá bætist við næsta og koll af kolli. Þetta 

kann að hljóma flókið en á staðnum má finna leiðbeiningablöð. Fyrir horn eða lítið x fást 300 

kr. sem flestir fastagestanna fá blöð fyrir. 700, 800, 900 og 1000 kr. eru fyrir fyrstu fjórar 

línurnar en fyrir fimm línur fást 20.000 kr. Þegar spilað er á dýrari blöðin fást 50.000 kr. fyrir 

tíu línur. Það er því til mikils að vinna ef heppnin er með manni (AG 1, 2013).  

Bingóblöðin hafa hækkað um 50% og vinningarnir lækkað frá því að Alda byrjaði að 

spila. Þá voru veittar 100.000 kr. fyrir tíu línur og 25.000 kr. fyrir fimm línur. Stóri potturinn 

var 400 þúsund en nú er hann spilaður út í 300 þúsund. Sigurður spilar nú einungis á 

sunnudögum og sleppir seinustu tveimur umferðum kvöldsins en áður spilaði hann báða 

dagana. Að hans sögn eru blöðin orðin of dýr miðað við vinninga en er þó meðvitaður um 

fjárhagsstöðu Vinabæjar og skilur því þessa ákvörðun vel. Jón Þór tekur undir með Sigurði 

og er sjálfur farinn að draga úr þátttöku sinni. Hrunið hafði töluverð áhrif á fjárhagsstöðu 

Vinabæjar og vegna þessþess hafa vinningarnir verið lækkaðir. Fækkað var um einn 

starfsmann og eru nú þrjár stúlkur sem vinna þar ásamt Guðlaugi framkvæmdastjóra. Þegar 

Hafdís byrjaði að vinna í Vinabæ fyrir 24 árum voru starfsmenn átta talsins: 

 
Þegar kúrfan hefur farið svona niður í þjóðfélaginu sem að við erum búin að lifa nokkrum 

sinnum af þá hefur aukist í bingó í von um að vinna pening en það gerðist ekki núna. Heldur 

var það alveg þveröfug þróun heldur en hefur verið í þessum niðursveiflum sem við höfum 

upplifað í gegnum árin [...] Við erum eins og staðan er í dag, bara til að vera hreinskilin, alveg á 

línunni. Við eigum enga sjóði til þess að hlaupa í og þetta er náttúrulega það há upphæð á 

kvöldi sem við erum að borga út og við þurfum að fá visst mikið inn í húsið til þess að eiga 

fyrir vinningunum, laununum og rekstrarkostnaði á húsinu. Það gengur ekki betur en það, það 

hefur fækkað svo svakalega. Það var eins og þjóðfélagið hefði bara dáið (AG 3, 2013)   
 

Hér segir Hafdís frá þeim fjárhagsvandræðum sem Vinabær glímir við um þessar mundir. Ég 

varð vör við þessa niðurleið á meðan á vettvangsrannsókn minni stóð. Fyrst þegar ég kom í 

Vinabæ var þétt settið og erfitt að finna sér sæti. Fæstir voru tilbúnir að leyfa ókunnugum 

einstaklingi að setjast hjá sér þrátt fyrir að sitja ein eða einn við fjögurra manna borð. Í dag 

hefur hliðarsalnum verið lokað og núna getur maður sest nánast hvar sem er.  

4.1 Innan veggja Vinabæjar 

Ungt fólk á það til að tengja bingó við eldra fólk eins og fram hefur komið í inngangskafla 

ritgerðarinnar. „Ég ætla sko ekki að fara að vinna einhvern straubolta eða pott“ (AG 2, 2013). 

Hafdís segir þessa hugsun vera byggða á stórum misskilningi þar sem fæstir gera sér grein 

fyrir að um peningaverðlaun sé að ræða sem geta numið allt að 400 þúsund krónum. Aðspurð 

segir hún það alltaf hafa verið peningaverðlaun en bætir svo við að mögulega hafi verið 

byrjað með gjafabréf (AG 2, 2013).  

Flóran af fólki í Vinabæ er gífurlega fjölbreytt. Þegar bingóiðkendur eru skoðaðir sem 

hópur er nauðsynlegt fyrsta skref að skilgreina hann frá öðrum hópum. Það getur verið 

vandasamt verk því innan veggja Vinabæjar má sjá marga mismunandi hópa sem að lokum 

sameinast í einn stærri hóp sem á það sameiginlegt að stunda bingó. Hópurinn samanstendur 

af fastagestum Vinabæjar sem að sögn Sigurðar eru um 50-60 manns (AG 4, 2013). Þarna eru 

afar og ömmur, pabbar og mömmur, einstæðingar og jafnvel unglingar og börn sem mörg 

mæta góðri stund áður en bingóið hefst. Fólkið spjallar, fær sér veitingar og spilar á spil. 

Þegar klukkan nálgast 19:15 eykst spennan. Bingóið fer senn að hefjast. Fólk sest í sín sæti 

og þögn færist yfir salinn (AGÞ 1, 2013).  

Að stíga út úr sínum raunverulega heimi inn í annan heim og að setja sig á svið er það 

sem tengir bingóið við leikinn. Á meðan bingókvöldið á sér stað þá kemst ekkert annað að. 

Símar eru settir á „silen“, hljóð skal vera í salnum og fólk rís vart úr sætum. Sumir taka nesti 

með sér á meðan aðrir kaupa sér veitingar. Fólk hikar ekki við að sussa á þá sem láta fyrir sér 

fara enda er leikurinn mikil alvara í augum margra. Tilfinningin er svipuð og í bíó. Þarna 

munt þú eyða næstu klukkustundum í sama sætinu þar sem beðið er eftir tölunum sem birtast 

á skjánum. Þarna ert þú á milli tveggja heima. Þarna á sér stað athöfn sem á ekkert skylt við 

hversdaginn
11

.  

Bingóspilarar hafa þá tilhneigingu að sjá bingó sem tækifæri eða heppni. Í rannsókn 

heilsueflingar prófessorsins Dixey frá árinu 1987 er sagt frá því að margir bingóspilarar hafi 

einhverskonar trúarlegar venjur eða hjátrú eins og t.d. að velja alltaf sama sætið, klæða sig í 

ákveðin „happa“ föt, nota sérstaka penna og jafnvel kaupa spjöldin sín alltaf á sama hátt, af 

sama einstaklingnum í sérstakri röð (Derevensky, Moubarac og Shead, 2010). Þrátt fyrir að 

                                                      

 

 

 

11
 Sjá hugtökin jaðartími og flæði í undirköflum 2.2 og 2.4 

þessi ákveðni þáttur hafi lítið verið rannsakaður af fræðimönnum hafa margir myndað sínar 

skýringar. Griffinth og Bingham (2005) áætla að það sé einfaldlega til þess að bæta spennu í 

leikinn. Aðrir fræðimenn telja að hjátrú í tengslum við bingó eigi sér stað vegna árekstra á 

milli þess að spila til að vinna og spila fyrir kærleikann. Hjátrú er því ein af ýmsum aðferðir 

til að afneita ábyrgð og réttlæta þátttöku sína í leiknum (Derevensky, Moubarac og Shead, 

2010). Fastagestirnir í Vinabæ vita hver af öðrum og fylgja gjarnan sömu venjum. 

Meirihlutinn er eldra fólk en inn á milli má sjá yngri einstaklinga. Flestir fastagestanna eiga 

það sameiginlegt að vera vanafastir þegar kemur að bingóinu sjálfu. Margir vilja einungis 

kaupa bingóblöð af ákveðnum starfsmanni í von um að það skili þeim vinningnum. Bæði 

Alda og Jón kaupa blöðin sín af Hafdísi og að sögn Sigurðar er það lang algengast þrátt fyrir 

að það skipti hann sjálfan litlu máli (AG 1,3,4, 2013). Fæstir fá leið á bingórútínunni sem 

hefur verið sú sama alla tíð. Flestir vilja halda bingóinu óbreyttu enda er mikið lagt upp úr 

því að halda í gamlar hefðir. Fólkinu líður vel þegar það þekkir til og þá sérstaklega eldra 

fólkinu. Margir eiga sitt ákveðna sæti eða telja sér og öðrum trú um það. Oft og mörgum 

sinnum hafa starfsmenn orðið vitni af deilum vegna sætaskipunar og þurft að ganga á milli 

einstaklinga (AG 2, 2013). Sérstakir bingópennar og límstifti virðast einnig vera hluti af 

leiknum. Pennunum má líkja við stimpil sem reynist þeim sem spila á mörg blöð afar 

hagstætt. Límstiftin eru notuð til að líma bingóblöðin við borðið. Allt skal vera í röð og reglu 

til að koma í veg fyrir að eitthvað fari úrskeiðis (AGÞ 2, 2013).  

Það sem mér þótti mjög undarlegt var að sjá að þrátt fyrir að fastagestirnir láti vel 

hver af öðrum sitja flestir sitt í hvoru lagi í á meðan á bingóinu stendur. Hafdís er sammála 

mér og segir þetta stórfurðulega þróun og að hún botni ekkert í þessu frekar en margur. Hún 

segir mér frá systkinum sem hafa spilað bingó í Vinabæ í fjöldamörg ár. Systkinin sem eru 

fimm talsins mæta reglulega en Hafdís hefur aldrei nokkurn tímann séð þau sitja öll saman. 

Eitt systkinanna sat alltaf frammi (þegar þar var opið), annað efst uppi í horni í aðalsalnum, 

þriðja reynir eins og það getur að troða sér þar sem helst enginn sér hana, fjórða velur sér sæti 

af handahófi og fimmta kemur yfirleitt með maka sínum og þau velja sér sæti af handahófi 

tvö saman. Að sögn Hafdísar er engin ergja á milli systkinana og í pásunum ganga þau á milli 

borða og spjalla við hvort annað.  

Viðmælendur mínir hlógu þegar ég spurði hvort að sæti þeirra væri heilagt og sögðu 

þeir svo ekki vera. Sigurður kemur ávallt með vini sínum sem hefur stundað bingó frá árinu 

1990. Þeir eiga sér ekkert sérstakt sæti í húsinu og setjast þar sem er laust hverju sinni (AG 4, 

2013). Alda segist vorkenna nýju fólk sem kemur í Vinabæ og að hennar sögn eiga margir 

fastagestanna það til að vera grimmir. Sjálf situr hún alltaf á sama borði með sama fólkið í 

kringum sig og kippir sér lítið upp við það ef einhver situr í sætinu „hennar“. Frekar reynir 

hún að spjalla og kenna fólki hvernig skal spila bingóið (AG 3, 2013).  

4.2. Fíkn eða félagslegt taumhald  

Margir bingóspilarar eiga til að gleyma sér í flæðinu sem fylgir leiknum. Eins og fram kom í 

kafla 2.4. falla þær hömlur sem settar eru og þátttakandi stendur einn á móti leiknum. Ef 

flæði er skoðað út frá bingóiðkun er mjög auðvelt að missa sig niður í neikvætt flæði. 

Bingóstund með vinum og vandamönnum er dæmi um jákvætt flæði. Þegar vinningarnir og 

spennan fara að hafa áhrif fer af stað neikvætt flæði. Spennan við það að eiga eina tölu eftir 

fær þig til að vilja meira og gefur þér von um næsta vinning.  

Rannsóknir hafa sýnt að í bingói sameinast þeir hópar sem eiga það til að vera 

útilokaðir frá samfélaginu og þar með deila þeir sameiginlegri félagslegri stöðu. Oftast nær 

eru það einstaklingar með lægri tekjur, öryrkjar og eldra fólk. Einstaklingar með lægri 

félagslega og efnahagslega stöðu hafa oft takmarkaðan aðgang að tómstundum sökum 

aðstæðna. Sama má segja um gamalt fólk en takmarkanir þeirra tengjast þá yfirleitt heilsufari 

sem oft á til að draga úr möguleikum þeirra til skemmtunar. Bingó virðist því vera hin 

fullkomna afþreying fyrir báða hópana (Derevensky, Moubarac og Shead, 2010). Þeir 

einstaklingar sem taka þátt í fjárhættuspili til að flýja persónuleg vandamál eru í meiri áhættu 

á að verða spilafíklar. Fyrir tekjulága getur venjuleg bingó þátttaka leitt til enn meiri 

fjárhagslegra vandamála. Slík vandamál geta verið sérstaklega erfið fyrir eldra fólk sem lifir 

af föstum tekjum (O‟ Brien og Witcher, 2007). Í samhengi við textann hér að ofan verð ég að 

minnast á frásögn Kristínar Einarsdóttur, aðjúkt við Háskóla Íslands. Hún segir mér frá 

hjónum sem hún kynntist þegar hún var að vinna sem félagsliði (í þá daga hét þetta 

tilsjónamaður). Hjónin voru skjólstæðingar hennar. Hún greinir frá því að hjónin voru 

fjárhagslega mjög illa stödd, bæði atvinnulaus en engin óregla á þeim. Þannig var mál með 

vexti að hjónin voru alltaf í bingó og í fyrstu þótti Kristínu það mjög jákvætt. Hún leit svo á 

að þetta væri þeirra „hobbí“ og hugsaði að það væri flott hjá þeim að hafa eitthvað fyrir 

stafni. Síðar komst hún svo að því að þau eyddu öllum sínum peningum í bingó. Hún lýsir 

ástandinu sem svo að bingóið hafi hreinlega verið eins dóp og að einu sinni hafi hjónin nánast 

lent í slagsmálum þegar maðurinn ætlaði að fara að eyða seinustu krónunum þeirra í bingó. 

Eftir að maðurinn var farinn sagði konan við hana, sem Kristínu þótti svo merkilegt: „Þetta er 

staðurinn þar sem okkur er tekið alveg eins og jafningjum. Allstaðar annarssaðar erum við 

svona minnimáttar“ (Kristín Einarsdóttir, 2013).  

Sumir eru háðir því að mæta alltaf því spilið gefur þeim „adrenalín kikk“. Samkvæmt 

Hafdísi er 99% af því fólki sem mætir í Vinabæ fyrst og fremst að mæta ánægjunnar vegna 

og til þess að hitta annað fólk. Þegar Hafdís byrjaði að vinna í Vinabæ fyrir 24 árum var 

kjarninn mun stærri og að hennar sögn er ekki nema ¼ af hópnum eftir. Þessi kjarni hefur 

haldið uppi bingóinu og hefur leikurinn mikið félagslegt gildi fyrir hópinn. „Það yrði svo 

mikil synd ef þetta myndi falla um sjálft sig, sérstaklega þeirra vegna“ (AG 2, 2013). Þetta 

eru einstaklinga sem hafa lítið milli handanna og gera lítið sem ekkert utan þess að fara í 

bingó (AG 2, 2013). Húsið opnar klukkan 17:30 og eru margir sem mæta um það leyti að 

spjalla og spila en sá siður hefur verið til fjölda ára. Út frá þessu má því álykta að meiri hluti 

fastagesta innan Vinabæjar stundi bingó vegna þeirra félagslegu aðstæðna sem Vinabær 

býður upp á og tóku viðmælendur mínir undir það. Aðspurð segir Hafdís að hún myndi seint 

flokka fastagestina sem spilafíkla þrátt fyrir að þeir mæti iðulega á bingókvöldin og hafi 

stundað þau til margra ára. Þegar ég spurði þá viðmælendur mína sem eru fastagestir 

Vinabæjar hvort það mætti flokka bingófíkn sem anga af spilafíkn og hvort að þau yrðu vör 

við fíkla sem leyfðu leiknum að hafa neikvæð áhrif á sig var aðeins eitt þeirra sem svaraði 

játandi. 

Hafdís segir slíka hegðun ekki sjást í Vinabæ í dag en það hafi borið mikið á því hér 

áður. Einstaklingar sem glímdu við þetta vandamál spiluðu eins og brjálæðingar í 

spilakössum og komu svo í Vinabæ til þess að freista gæfunnar enn frekar. Hún segir þann 

hóp oft hafa verið að eyða upp undir 16 þúsund krónum yfir kvöldið. Slíkt er fljótt að telja 

þegar mætt er í bingó þrisvar sinnum í viku samhliða því að stunda spilakassana. Vinabær 

ýtir ekki jafn mikið undir spilafíkn þar sem erfitt getur reynst að eyða jafn miklum peningum 

á eins stuttum tíma og fólk gerir í spilakössum. Það eru takmörk fyrir því hversu mörg spjöld 

fólk getur spilað með í hvert sinn. Talnaglöggt fólk kemst ekki yfir mikið fleiri en 8-10 spjöld 

í umferð. Vissulega á fólk það til að ganga mis langt í flæði leiksins og nefnir Hafdís gott 

dæmi um slíka hegðun:  

 
Ég hef verið vitni að því það sat drengur sem var mjög fljótur að merkja og hann var með 18 

blöð og hann stóð og var að merkja. Andspænis honum sat gamall maður með 2 blöð sem hann 

merkti í rólegheitunum. Við vorum að spila um 100 þúsund krónur. Adrenalínið var svo mikið 

hjá drengnum að það lá við að hann væri að springa. Svo fer að líða að því að 10 línur falli þá 

allt í einu heyrir maður „bingó“ sagt með lágum tón. Drengurinn gjörsamlega tryllis, hendir 

pennanum og hrindir borðinu frá sér. Þá var það gamli maðurinn sem sat á móti honum með sín 

tvö blöð sem kallaði bingó (AG 2, 2013).  
 

Spilafíklar geta eytt mörg hundruð þúsundum á einum degi í spilakassa á meðan bingófíklar 

eiga erfitt með að eyða mikið meira en 8-9 þúsund kr. á kvöldi. Hér talar Alda af reynslunni 

en sjálf á hún son sem er spilafíkill. „Bingóið er ekki fíkn svo lengi sem maður lætur það ekki 

heltaka sig“ (AGÞ 3, 2013). 

Ef hugtökin normative og spontaneous communitas
12

 eru skoðuð í samhengi við 

bingó og jöfnuð eiga bæði hugtökin vel við. Fyrra hugtakið tilheyrir bingó samfélaginu í 

heild en eins og áður hefur komið fram eru fastagestir Vinabæjar meðvitaðir hver af öðrum 

og hafa myndað persónuleg tengsl sín á milli. Síðara hugtakið táknar sjálfsprottið ástand og 

skapast t.d. þegar einstaklingar missa sig í flæði leiksins (Schechner, 2002:62).   

Jón Þór er ekki á sama máli og Hafdís. Hann segist enn í dag sjá fólk sem stundar 

bingóið í Vinabæ til að freista gæfunnar enn frekar en í spilakössum í Mjóddinni eða 

Háspennustöðunum en bætir við að vissulega hafi borið meira á því hér áður fyrr (AG 5, 

2013). Undanfarin ár hefur Jón Þór dregið úr bingóiðkun sinni en viðurkennir að áður fyrr 

hafi þetta verið á jaðrinum við það að vera fíkn en þá stundaði hann bingó allt að 6 sinnum í 

viku út um allan bæ og spilaði 5-6 blöð. Hann segist hafa eytt allt of miklum peningum í 

bingó og hafi sjaldan unnið. Í dag spilar hann á 3 blöð. Alda spilar á 4 og Sigurður á 4 en 

hækkar upp í 6 þegar það er meira í húfi. Á tímabili var þetta komið upp í 60-70 þúsund kr. á 

mánuði hjá Sigurði. Í framhaldi af því hætti hann að mæta í rúma átta mánuði og eftir það dró 

hann úr þátttöku sinni. Í dag eyðir hann um 20-25 þúsund krónum á mánuði. Alda eyðir að 

meðaltali 5000 krónum á kvöldi. (AG 3,4,5, 2013).  

4.3. Afhverju bingó?  

Flestar rannsóknir sem hafa verið framkvæmdar á bingói eru mjög takmarkaðar að því leyti 

að þær einblína nær eingöngu á afmarkaða þætti. Þar af leiðandi er lítið vitað um leikinn 

sjálfan eins og t.d. algengi bingóspilara, hugsanlega áhættuþætti í tengslum við reglulega 

bingóiðkun, áhrif leiksins á þróun spilafíknar, ástæðuna fyrir því að stunda bingó og tengsl 

bingóiðkunar og þeirra sem eru félagslega „útilokaðir“ (Moubarac, Shead og Derevensky, 

2010). Eftir að hafa lesið mér til um rannsóknir og niðurstöður þeirra var ég forvitin að 

komast að því hvers vegna viðmælendur mínir velja sér bingó sem áhugamál. 

Alda, Jón Þór og Sigurður eiga það sameiginlegt að hafa byrjað í bingó vegna þess að 

vinur eða vinkona kynnti þau fyrir því. Það skiptir Jón Þór litlu máli hvort hann vinni eða 

ekki. Bingóið er hluti af lífí hans og sama má segja um hjá þeim sem mæta með honum. „Við 

                                                      

 

 

 

12
 Sjá undirkafla 2.3 í tengslum við hópkennd 

gerum ekkert annað, við förum ekkert annað“ (AG 5, 2013). Þau voru einnig sammála um að 

hafa eytt alltof miklum peningum í áhugamál sitt. Þau kváðust öll ætla að minnka, ef ekki 

hætta bingóiðkun sinni á næstu misserum. Ekkert þeirra taldi bingó hafa afgerandi áhrif á líf 

sitt og að þetta væri fyrst og fremst áhugamál sem gegnir hlutverki félagslegs taumhalds í lífi 

þeirra. Vissulega spila peniningarnir inn í og eru þau öll meðvituð um að það sé happ sem 

veldur því hvort þau vinni eða ekki.  

Alda og Sigurður eiga það sameiginlegt að hafa þótt bingó afspyrnu leiðinlegt til að 

byrja með en hlutirnir voru fljótir að breytast eftir nokkur skipti: 

 
Sko ég byrjaði útaf því að ég vann. Mér fannst það alveg geðveikt. Mér fannst hundleiðinlegt 

fyrst að fara í bingó. Svo kom ég þarna árið 97 eða 98 þá fór ég að mæta. Þá varð ég 

bingódrottningin. Það var geðveikt að vera bingódrottning og ég spilaði mikið og var alltaf að 

vinna og fékk oft og mörgum sinnum vinning (AG 3, 2013). 

 

Að vera bingódrottning er ekkert slor en Alda hefur unnið stóra pottinn alls fjórum sinnum, 

oftar en nokkur annar. Hún segir peninginn vera aukaatriði en leggur áherslu á tilfinninguna 

sem fylgir því að vinna. Sigurtilfinningin er ástæða þess að hún getur ekki sagt skilið við 

leikinn. Oft og mörgum sinnum hefur hún ætlað sér draga úr þátttöku sinni eða fækka 

spjöldunum „en þegar þú vinnur þá langar þig bara til þess að bæta alltaf við, það er 

vandamálið. Ef ég fengi borgað fyrir það að spila myndi ég gera það frítt“ (AG 3, 2013). 

Bingóástundun Öldu fellur vel að skýringum Sutton-Smith: 

 
Game player and gamblers usually talk of the excitement of the game, of their fantasies of 

winning, or of getting out of the hous and having a good company and conversation of the other 

players. Some lottery players say that despite the fact that they know they will lose, they so 

enjoy the fantasy of winning, and dreaming of what they will do with their winnings, that is 

well worh the price of the lottery ticket. One such gambler said that he had goten more 

imaginative satisfaction out of his life. Thought he still hasn‟t ever had a winning ticket, he 

doesn‟t care. It is always the case that he might get one (Sutton-Smith, 1997:70). 

 

Sjálf lítur Alda ekki á að hún sé föst innan vítahrings bingósins. Bingó er fyrst og fremst 

félagslegt áhugmál sem hún stundar ein og á bingókvöldum fær hún frí frá amstri heimilisins. 

Þrátt fyrir að Alda mæti ein upplifir hún sig ekki eina þar sem hún þekkir flesta fastagestina 

og upplifir jöfnuð þeirra á milli. Áður fyrr mætti eiginmaður hennar með henni en hann hætti 

vegna þess að hann vann aldrei neitt. Alda tilheyrir litlum kjarnahóp í Vinabæ og hefur 

myndað góð tengsl við þann hóp og er meðal annars með fólkið á Facebook og hefur farið í 

heimsókn til þeirra. Fólkið hefur reynst henni vel á erfiðum tímum og var bingó hennar lausn 

til að takast á við sorgina þegar hún missti son sinn. Þá hafði kjarnahópurinn komið að 

heimili hennar og ýtt á hana að koma og spila, þó það væri ekki á nema eitt spjald (AG 3, 

2013).  

5. Niðurstöður 

Á undanförnum mánuðum hef ég fengið margar spurningar sem snerta viðfangsefni þessarar 

ritgerðar. Spurningar á borð við: „Vinabær, hvað er það?“, „Hvernig ætlaru að gera ritgerð 

um bingó“ eða „er ekki bara skrítið fólk sem fer í Vinabæ?“ auk fleiri spurninga. Það er 

skiljanlegt að þeir einstaklingar sem þekkja ekki til Vinabæjar átti sig ekki á þeim félagslega 

vettvangi sem Vinabær er fyrir marga. Enda verður þú að fara oftar en einu sinni og hafa 

bæði augu og eyru opin ef þú ætlar þér að skilja hvað á sér stað innan veggja Vinabæjar. Því 

skil ég vel að fólk eigi erfitt með að átta sig á að það séu til einstaklingar sem stunda bingó að 

jafnaði tvisvar sinnum í viku, allar vikur ársins. Með rannsókn minni hef ég komist að því að 

bingóið í Vinabæ er í raun og veru ekkert frábrugðið öðrum áhugamálum, sem slíkt. Þarna 

sameinast fólk sem deilir sameiginlegu áhugamáli. Oftar en ekki eru þetta einstaklingar á 

svipuðum stað í lífinu, sem spila leikinn á sömu forsendum og er tilbúið að borga fyrir 

áhugamál sitt. Þeir einstaklingar hafa fengið viðurnefnið „fastagestir“ í þessari ritgerð. Hjá 

fastagestunum snýst þetta ekki aðeins um að fara í bingó í Vinabæ til þess að freista gæfunna 

heldur myndar leikurinn félagsleg tengsl þeirra á milli. Einstaklingarnir finna fyrir mikilli 

hópkennd rétt eins og annað fólk finnur þegar það stundar sín áhugamál.  

Þrátt fyrir að þeir viðmælenda minna sem eru fastagestir í Vinabæ hafi stundað 

bingóið til fjölda ára með reglulegu millibili tel ég ekkert þeirra vera haldið óstjórnlegri fíkn í 

leikinn þó þau viðurkenni að vissulega sé þetta ákveðin fíkn. Ekkert þeirra leyfir leiknum að 

hafa neikvæð áhrif á líf sitt utan veggja Vinabæjar og ekkert þeirra eyðir hærri upphæðum en 

áætlað er. Leikinn sjálfan stunda þau á sínum eigin forsendum og eru full fær um að sleppa 

kvöldi ef ástæða er til. Allir viðmælendur mínir voru svo sammála um að hjá fastagestunum í 

Vinabæ sé þetta fyrst og fremst félagslegt en auðvitað megi alltaf finna einhver frávik.  

Þegar það kom að því að greina viðtölin átti ég í smá erfiðleikum með að átta mig á 

hvaða áhrif leikurinn hefur á líf Öldu. Alda nefnir oftar en einu sinni og oftar en tvisvar að 

hún þurfi að fara að segja skilið við bingó eða minnka þátttöku sína og finna sér annað 

áhugamál. Þegar ég spurði hana hvort hún telji sig vera fasta innan vítahring bingósins 

svaraði hún á eftirfarandi hátt:  

 
Nei veistu það ég er jafnvel að pæla í að fara að minnka þetta, fara í annað „hobbí“, það er til 

annað „hobbí“ en þetta. Mig langar einhvernveginn í annað „hobbí“. Að minnka þetta og fara 

eitthvað. Það er samt alltaf gaman að hitta fólkið. [...] Sko svo ertu komin í vítahring „æi ég 

hefði geta gert eitthvað annað fyrir þennan pening“ eða eitthvað annað þetta kvöld. Það er það 

sem ég er pirruð út í. Afhverju gat ég ekki bara gert eitthvað annað, setið heima? Svo er erfitt 

að sitja alltaf heima. Ég á reyndar frítt í leikhús og frítt út að borða. Þannig það er svo margt, ég 

get alltaf gert eitthvað annað, sleppt þessu. [...] Ég hætti að reykja og fyrst ég gat það get ég 

alveg sleppt þessu (AG 3, 2013). 

 

Einnig leggur hún mikla áherslu á að hætta á sunnudögum og spila bara einn dag vikunnar:  

 
Ég ætlaði að fara að sleppa við sunnudagana. Mig langaði að hafa þá með fjölskyldunni. [...] Ég 

er spá í að fara á morgun en ætla ekki að mæta á sunnudaginn og hætta svo að mæta á 

sunnudögum [...] En ég er að spá í að hætta á sunnudögum, ekki nema nuna fór eg a 

sunnudaginn því það var svona sérstakt. En ég ætla að hætta á sunnudögunum bara mín vegna 

og bara til að vera með fjölskyldunni (AG 3, 2013) 

 

Ég ætla ekki að titla hana sem bingófíkil, það finnst mér rangt. Eftir að hafa velt því fyrir mér 

um langt skeið er mín niðurstaða sú að Alda er jú háð bingóleiknum en ekki endilega á 

neikvæðan hátt. Ég velti fyrir mér hvað það er sem fær hana til að spila leikinn aftur og aftur. 

Það er ekki spilafíknin sem dregur hana áfram. Ástæðan fyrir því að hún byrjaði að stunda 

bingó var vonin um vinninginn en eftir því sem árin líða fór Vinabær að hafa þýðingarmikil 

áhrif á líf hennar. Þarna á hún vini sem margir hverjir eru á svipuðum stað og hún í lífinu. 

Alda er meðvituð um hversu miklum pening hún ætlar að eyða á hverju kvöldi og fer ekki 

framyfir þá upphæð. Eins og hún orðaði svo skemmtileg þá veitir bingóið henni frí frá amstri 

heimilisins. Bingóið í Vinabæ er því hennar helsta tómstundaiðja og að mínu mati mun það 

gegna því hlutverki þar til hún finnur sér annað áhugamál þar sem hún getur notið sín jafn vel 

og í Vinabæ.  

Hvað varðar erlendar rannsóknir á svipuðu viðfangsefni má vissulega sjá mörg líkindi 

á milli landa. Eins og t.d. að þar megi aðallega finna einstæðinga og eldri konur. Þar sem 

Ísland er lítið land er möguleiki á að áhrif bingósins séu ekki jafn sýnileg hér á landi eins og 

t.d. á Bretlandi þar sem bingó er mikið stundað og þar má finna margar bingóhallir í líkingu 

við Vinabæ.  

